
Нарадзіўся ў в. Галачоўка Чавускага раёна ў 1913 г. Вучыўся ў Шклоўскай шко

ле ФЗН, Мінскім тэхнікуме друкарскай справы. Невядома як бы склаўся лёс, калі бы 
ў пач. 1930-х гг. ён не патрапіў на Паўночны Каўказ. Прырода і людзі гэтай фізіка- 
геаграфічнай краіны прыводзяць яго ў геаграфію. У 1931 г. па камсамольскай пуцёўцы 
ён паступае ў Грозненскі сельскагаспадарчы інстытут, праз два гады пераводзіцца на за- 
вочнае аддзяленне і вяртаецца на радзіму. У 1933-1935 гг. выкладае геаграфію ў школах 
Клімавіцкага, Чавускага, Бялыніцкагараёнаў, у 1935-1937 -  у Магілёўскай міжраённай 
калгаснай школе, у 1937-1941 гг. працуе інспектарам Чэрыкаўскага РАНА. Перад вай- 
ной завочна скончыў геаграфічны факультэт Магілёўскага педінстытута.

У гады Вялікай Айчыннай вайны ён удзельнічае ў абароне Магілёва і, пасля цяжкай 
кантузіі ў канцы 1941 г., трапляе ў палон, у якім правёў амаль 3 гады, прайшоў канцла- 
геры Бабруйска, Мінска, Астраўца. Увосень 1944 г . збег з Астравецкага лагера і ўступіў у 
Чырвоную Армію. Удзельнік вызвалення Полынчы, Чэхаславакіі, узяцця Берліна. Мае 
баявыя ўзнагароды.

Пасля дэмабілізацыі, М. Манышаў пераязджае ў Мсціслаў. У 1945-1948 гг. працуе 
намеснікам дырэктара і настаўнікам геаграфіі педагагічнага тэхнікума, у 1948-1976 
гг. -  настаўнікам і намеснікам дырэктара спецыялізаванай школы глуханямых дзя
цей. Менавіта праца ў гэтай школе зрабіла яго вядомым ва ўсім Савецкім Саюзе. Ён 
стаў распрацоўшчыкам шэрагу пытанняў дэфекталогіі, аўтарам спецыялізаваных 
падручнікаў для такіх школ. Пяру простага правінцыйнага настаўніка належаць 
падручнікі «Прыродазнаўства» для 5 -6  класаў і «Геаграфія» для 7-га класа, які ў СССР 
былі перакладзены на літоўскую, латышскую, эстонскую, украінскую, узбекскую, 
туркменскую, грузінскую і інш. мовы. Падручнікі М. Манышава (у шэрагу выпадкаў 
у суаўтарстве) выдадзеныя і ў некаторых еўрапейскіх і азіяцкіх краінах. Яны і сёння 
выкарыстоўваюцца ў школах для дзяцей з дэфектамі слыху шэрагу краін.

Плённая педагагічная і метадычная дзейнасць М. Манышава адзначана знакам 
«Выдатнік асветы БССР» (1962), званнем «Заслужаны настаўнік БССР» (1964), медалём 
АПН СССР імя Н. Крупскай (1969). Памёр у 1997 г.

У.Г. Хамякоў

